
Gagnagrunnur um íslensk mynstur
Hugmyndin með því að senda þetta bréf er að kynna verkefnið fyrir sem flestum. Þeim sem sjá einhvern flöt á samstarfi eða hafa áhuga á þessu af einhverjum ástæðum er bent á að hafa endilega samband við verkefnisstjóra. Allar ábendingar og hugmyndir eru vel þegnar hvort sem þær lúta að innihaldi eða fjármögnun eða einhverju allt öðru.
Hugmyndin að gagnagrunni um íslensk mynstur fæddist í hópi textíllistakvenna sem heimsóttu Textílsetrið í haust. Opinber söfn leggja áherslu á skráningu hluta í eigu sinni en hlutverk gagnagrunns Textílseturs verður að einbeita sér að mynstrum og skreyti á textílgripum, án tillits til hlutanna sem bera mynstrin, hversu gamlir þeir eru, hversu mikils þeir eru metnir og hvar þá er að finna. Í gagnagrunninum verður hægt að nálgast á einu bretti mynstur á gripum sem annars eru dreifðir um allt land og margir í einkaeign. Vonast er eftir góðu samstarfi við söfn og einstaklinga.

Markmiðið er að gagnagrunnurinn verði öllum aðgengilegur og hlutverk hans mun verða víðtækt. Hann verður sannkölluð undirstaða rannsókna. Hann mun nýtast listamönnum, hönnuðum, handverksfólki, fræðimönnum, kennurum, nemendum á öllum skólastigum og áhugasömum almenningi hérlendis og erlendis. Textinn í grunninum verður bæði á íslensku og ensku. Gagnagrunnur um íslensk mynstur fellur nákvæmlega að markmiðum Textílseturs Íslands og mun líka styrkja tilvistargrundvöll þess. Nú er búið að vinna mikið starf í að koma tónlistararfi þjóðarinnar og upplýsingum um hann á veraldarvefinn. Það er mikill áhugi og þörf fyrir að gera upplýsingar um menningararfinn aðgengilegar. Margir eru þeirrar skoðunar að nú hljóti röðin að vera komin að handverkinu og handavinnunni. 

Þess má geta að einn helsti og viðurkenndasti fræðimaður þjóðarinnar á sviði sögu íslenskrar myndlistar,  húsagerðarlistar og handverks, Hörður Ágústsson, lét þau orð oft falla í viðtölum að ef hann væri að hefja sitt lífsstarf nú, þá hefði hann snúið sér að framlagi kvenna í aldanna rás. Þar bíða að mati Harðar óuppgötvaðir fjársjóðir. Gagnagrunnur um íslensk mynstur mun dusta rykið af heilmörgum dýrgripum.
Sótt hefur verið um styrk til fjárlaganefndar til að hefja efnisöflun og einnig til Þjóðhátíðarsjóðs. Heimilisiðnaðarfélag Íslands hefur lýst sig viljugt til samvinnu. Vonast er eftir góðu samstarfi við söfn og einstaklinga um aðgang að efni. Hugmyndin er sú að grunnurinn verði aðgengilegur fyrir alla. Styrkja verður leitað víða.
Textílsetur Íslands ses
Textílsetur Íslands ses var stofnað 8. mars 2005. Stofnaðilar eru heimamenn, þ.e. sveitarfélög í A-Húnavatnssýslu ásamt einstaklingum og fyrirtækjum sem starfa við textíl eða eru áhugasamir um hann. Textílsetrið fékk framlag af fjárlögum, frá iðnaðarráðuneyti og frá Byggðastofnun. Einnig lögðu nokkrir einstaklingar fram fé. Textílsetrinu var valið sjálfseignarstofnunarformið. Stjórn þess skipa: Jóna Fanney Friðriksdóttir bæjarstjóri Blönduóssbæjar, formaður, Hrönn Vilhelmsdóttir textíllistakona og Jóhann Guðmundsson bóndi og oddviti Svínavatnshrepps, meðstjórnendur. 

Verkefnisstjóri

Umsjón með gerð gagnagrunnsins verður á herðum framkvæmdastjóra og eina starfsmanns Textílseturs, Ingileifar Thorlacius. Ekki er loku skotið fyrir að seinna verði ráðinn sérstakur verkefnisstjóri, en það veltur vitaskuld á peningunum.Ég, Ingileif Thorlacius, er myndlistarmaður að mennt. Ég er með kennsluréttindi sem grunn- og framhaldsskólakennari frá Listaháskóla Íslands. Nú stunda ég MA-nám meðfram vinnunni í Viðskiptaháskólanum á Bifröst, í stjórnun mennta- og menningarstofnana. Ég hef mesta reynslu af myndlistarstörfum, kennslu og safnastarfi.

Heimili og forsendur í héraði
Textílsetur Íslands er til heimilis í húsi Kvennaskólans á Blönduósi. Bærinn þjónar stóru landbúnaðarhéraði með mikilli sauðfjárrækt. Í sveitinni og á staðnum er talin vera sterk textílhefð, ekki síst vegna tilvistar Kvennaskólans á sinni tíð. Í næsta húsi er Heimilisiðnaðarsafnið sem er hið eina sinnar tegundar á landinu. Þar er m.a. að finna muni og bréf úr eigu Halldóru Bjarnadóttur kennara og ráðunauts. Á Blönduósi starfrækir Ístex einu ullarþvottastöðina á landinu. Staðsetningin í Kvennaskólanum mun halda minningu Kvennaskólans á lofti, en hann var áhrifamikil menntastofnun. Skólahúsið er falleg bygging og fallega staðsett við ósa Blöndu. 

Markmið
Margt af gömlu handverkshefðinni er ekki lengur sjálfsagður þáttur í daglegu lífi fólks. Þessi verkkunnátta er við það að glatast. Fólk er mikið til hætt að prjóna og sauma, hvað þá að gera við og stoppa í göt. Textílsetur Íslands mun leita leiða til að varðveita hið gamla en einnig skoða samtímann og horfa til framtíðar.

Markmið Textílsetursins eru að vinna að framgangi textíls og varpa ljósi á hann. Stuðlað verður að rannsóknum á íslenskum textíliðnaði og textíllistum, haldin verða námsskeið og ráðstefnur og byggð upp rannsóknaraðstaða. Textílarfur okkar Íslendinga er mikill svo þar liggja mörg rannsóknatækifæri. Sambærilega stofnun er ekki að finna hér á landi, enda er markmiðið að Textílsetrið starfi bæði á landsvísu og alþjóðlega Textílsetur Íslands á að verða miðpunktur eða skurðpunktur; staður þar sem hægt verður að sækja upplýsingar og koma rannsóknarniðurstöðum og þekkingu á framfæri við aðra. 

Samstarfsaðilar

Textílsetrið er lítil stofnun og gott samstarf við aðra er henni lífsnauðsynlegt. Nú þegar  hafa verið undirritaðar viljayfirlýsingar um samstarf við Listaháskóla Íslands, Kennaraháskóla Íslands, Handverk og hönnun, Háskólann á Hólum og Verkmenntaskólann á Akureyri og fleiri eru í deiglunni. Samstarf við Textílfélag Íslands er gott og einnig Heimilisiðnaðarfélag Íslands, söfn og fræðimenn. Textílsetrið er aðili að klasasamstarfi sem er að fara á stúfana á norðurlandi vestra í tengslum við vaxtarsamning sem á að gera við ríkið. Textílsetrið hefur notið mikillar velvildar þessara aðila og margra annarra. Textílsetur Íslands hefur fengið aðild að ETN (Europian Textile Network) sem er tengslanet evrópsks textílfólks.

Hugtakið textíll

Á Textílsetri Íslands er hugað að textíl í víðum skilningi þess orðs. Orðið textíll er skylt orðinu texti. Hvort tveggja kemur úr latínu. Á ensku þýðir orðið ,,textile”  upprunalega vefnaður, hvort sem um er að ræða handverk eða iðnað. Ekki hefur fundist neitt betra íslenskt orð. Textíll tekur að sjálfsögðu breytingum í takt við annað í þjóðfélaginu. Nú eru listamenn farnir að nota til viðbótar náttúrulegum þráðum svo sem ull og bómull t.d. plast, rafmagnsþræði, texta og einnig fundna hluti, þ.e. viðkomandi listamaður býr ekki sjálfur til textílinn sem hann notar, heldur setur fundinn hlut í nýtt samhengi. Það má segja að textíll sé verk gert úr einhverskonar þræði. Hefðbundinn textíll er einkum nytjahlutir en nútímatextíll getur bæði verið til nytja og ekki  beinlínis – þá eins og önnur myndlist.

Allar nánari upplýsingar veitir:
Ingileif Thorlacius, framkvæmdastjóri Textílseturs Íslands, pósthólf 64, 540 Blönduós

textilsetur@simnet.is,  sími 452 4300 og 663 0595.

